Hanes y Pasg: Jwdas, Pedr, Tomos

Themâu: marwolaeth ac atgyfodiad Iesu. Ffydd a maddeuant.
Mae croeso i chi addasu y deunydd i’w wneud yn addas i’ch anghenion ar yr amod eich bod yn cadw’r prif neges, sef bod Iesu yn Fab Duw a’i fod wedi marw ar y groes ac atgyfodi’r trydydd dydd, er mwyn i bob un sy’n credu ynddo gael bywyd am byth yn y nefoedd.

Siaradwr 1: Croeso i wasanaeth y Pasg. Heddiw dyn ni am edrych ar hanes y Pasg o safbwynt tri dyn gwahanol – Jwdas Iscariot, Simon Pedr a Tomos.

Roedd y tri yn debyg iawn mewn rhai ffyrdd – roedden nhw wedi gadael eu teuluoedd a’u cartrefi ac wedi dewis dilyn Iesu Grist wrth iddo deithio o le i le. Fe welodd Jwdas, Pedr a Tomos bob math o wyrthiau ac roedd y tri wedi eu dewis i fod yn un o’i ddeuddeg disgybl.

Fe ddechreuwn ni wrth edrych ar hanes Jwdas Iscariot.

Siaradwr 2: Mae’r Beibl yn dweud wrthyn ni bod Jwdas yn hoff iawn o arian. I ddweud y gwir roedd e’n lleidr. Un tro wedi i wraig dywallt persawr drud iawn ar ben Iesu roedd Jwdas Iscariot yn grac/flin iawn gyda’r wraig. Dwedodd Jwdas...

Jwdas: Roedd y persawr yna’n werth ffortiwn! Dylid bod wedi ei werthu a rhoi’r arian i’r tlodion!

Siaradwr 2: Ond doedd e ddim wir yn poeni am y tlodion. Beth oedd tu ôl i’w eiriau oedd y ffaith ei fod yn lleidr. Roedd Iesu a’i ddisgyblion yn rhannu un pwrs, a Jwdas oedd yn gyfrifol amdano, ond byddai’n arfer helpu ei hun i’r arian.

Jwdas: Beth oedd ym meddwl y wraig yn gwastraffu arian wrth brynu persawr drud – fyswn i wedi hoffi cael yr arian yna! Ar ôl y diwrnod yna roeddwn i’n chwilio am bob cyfle i gael bradychu Iesu. Roedd ‘na ddigon o bobl yn casáu Iesu ac yn chwilio am gyfle i’w arestio a’i ladd. Es i i weld y prif offeiriaid a dweud wrthyn nhw fy mod i’n barod i’w helpu nhw arestio Iesu. 

Siaradwr 3: Roedd rhaid i’r Prif Offeiriaid fod yn ofalus sut ac yn lle roedden nhw’n arestio Iesu. Doedden nhw ddim eisiau i lawer o bobl weld beth oedd yn digwydd rhag ofn i’r bobl droi yn eu herbyn. Roedden nhw wrth eu bodd bod Jwdas am fradychu Iesu.

Jwdas: Roeddwn i’n fodlon iawn ar y pryd – fe ges i dri deg darn arian i fradychu Iesu – grêt! Roeddwn i wrth fy modd. 

Siaradwr 3: Ond gan fod Iesu’n fab Duw roedd e’n gwybod am y cynllwynio yn ei erbyn. Roedd e’n drist iawn am yr hyn roedd Jwdas yn wneud ond roedd e’n gwybod bod y cyfan yn rhan o gynllun arbennig Duw. Yn ystod y Swper Olaf fe ddwedodd Iesu wrth yr holl ddisgyblion bod un ohonyn nhw am ei fradychu.

Jwdas: Ges i andros o sioc! Sut oedd o’n gwybod be oedd yn mynd ymlaen? Fe ddwedodd Iesu, “Gwae’r un sy’n mynd i’m bradychu i! Byddai’n well arno petai erioed wedi cael ei eni.” Nes i ddweud, ‘Rabbi, dim fi ydy’r un, nage?’  Ond, dw i’n meddwl ei fod o’n gwybod mod i wedi cael arian i’w fradychu. Es i allan o’r ystafell ar ôl y sgwrs yna a mynd i nôl y milwyr – roeddwn i’n gwybod i ble roedd Iesu’n mynd nesa.
Siaradwr 1: Fe wnawn ni adael Jwdas am y tro a throi at Pedr. Pedr oedd un o’r disgyblion cyntaf i gael ei ddewis gan Iesu. Pedr oedd y disgybl cyntaf i ddweud mai Iesu oedd y Meseia, Mab Duw. Roedd Pedr yn hollol bendant ei fod am ddilyn Iesu’n ffyddlon bob amser.

Pedr: Roeddwn i’n hollol bendant na fyswn i’n troi cefn ar Iesu. Roeddwn i wedi ei weld yn gwneud bob math o bethau rhyfeddol! Fe wellodd fy mam-yng-nghyfraith pan oedd hi’n sâl. Fe ddaeth a merch fach Jairus yn ôl yn fyw. Fe newidiodd bywyd Sacheus yn gyfan gwbl ar ôl iddo gyfarfod Iesu. Nes i hyd yn oed gerdded ar y dŵr ar ôl neidio allan o’r cwch a cherdded at Iesu. Do, mae’n wir, mi wnes i ddechrau suddo pan dynnais i fy llygaid oddi ar Iesu, ond fe wnaeth fy achub i! Fi, troi cefn ar Iesu – BYTH!

Siardwr 2: Yn union fel roedd Iesu’n gwybod beth oedd Jwdas am wneud, roedd o’n gwybod sut fyddai Pedr yn bihafio/ ymddwyn yn y dyfodol. Dwedodd Iesu yn ystod y Swper Olaf gyda’i ddisgyblion bod Pedr am droi cefn arno a’i wadu dair gwaith cyn i’r ceiliog ganu.

Pedr: Atebais i Iesu’n syth. Na! Byth! Wna i byth wadu mod i’n dy nabod di! Hyd yn oed os bydd raid i mi farw gyda thi! Dwedodd y disgyblion eraill yr un peth – ar wahân i Jwdas, roedd o wedi’n gadael ni erbyn hyn. Ar ôl y swper dyma ni’n mynd hefo Iesu i Ardd Gethsemane. 

Siaradwr 3: Beth oedd hanes ein trydydd dyn? Beth am Tomos?

Tomos: Tomos ydw i. Ges i fy newis gan Iesu i fod yn un o’i ddeuddeg disgybl. Fe roddodd o’r gallu i mi iacháu pobl sâl a bues i’n teithio o le i le yn dweud wrth bobl bod yr Un Nefol ar y ffordd. Danfonodd Iesu ni i deithio o gwmpas heb arian, heb newid mân hyd yn oed. Dwedodd Iesu wrthyn ni i fynd o le i le heb ddillad sbâr, na sandalau sbâr na ffon. Ddwedodd Iesu wrthyn ni i beidio ag ofni neb. 
Siaradwr 3: Fe aeth Tomos gyda’r disgyblion eraill o le i le a gwnaethant lawer o wyrthiau yn enw Iesu. Roedden nhw’n dweud wrth y bobl bod raid iddynt newid eu ffyrdd a throi at Dduw. Rhannodd Tomos y Swper Olaf hefo Iesu a’r disgyblion eraill a ddwedodd o, fel Pedr, y byddai bob amser yn aros hefo Iesu.

Siaradwr 1:  Newidiodd popeth yng Ngardd Gethsemane. Iesu oedd yr unig un oedd yn gwybod beth oedd am ddigwydd. Gweddïodd Iesu’n daer ar ei Dad yn y nefoedd, “Fy Nhad, gad i’r cwpan chwerw yma fynd i ffwrdd os ydy hynny’n bosib. Ond paid gwneud beth dw i eisiau, gwna beth rwyt ti eisiau.” 

Siaradwr 2:   Ar ôl iddo weddïo fe wyddai bod yr amser iddo gael ei fradychu wedi dod. 

Jwdas: Fe gyrhaeddais i gyda tyrfa yn cario cleddyfau a phastynau. Roedden ni wedi cael ein hanfon i ddal Iesu. Es i yn syth at Iesu a dweud, “Helo Rabbi!” Yna fe wnes i roi cusan iddo fel sy’n arfer gynnon ni. Dyma’r arwydd roedd y lleill wedi bod yn aros amdano. Fe afaelon nhw yn Iesu a’i arestio.

Pedr: Fe dynnais i fy nghleddyf a thorri clust un o’r dynion i ffwrdd! Dwedodd Iesu wrtha i i gadw fy nghleddyf ac fe wellodd o glust y dyn ar ei union. Dwedodd Iesu bod raid iddo gael ei arestio, bod ei farwolaeth yn ran o gynllun Duw. Doeddwn i ddim yn deall ar y pryd.

Ar ôl hyn mi redais i ffwrdd.

Tomos: Mi redais i i ffwrdd hefyd. 

Pedr: Dilynais Iesu o bell nes i mi gyrraedd iard tŷ’r archoffeiriad. Dyma un o’r morynion yn dweud mod i’n un o ddilynwyr Iesu! “Does gen i ddim syniad am be wyt ti’n sôn,” medda fi wrthi. Wedyn dyma morwyn arall yn dweud ei bod hi wedi fy ngweld i gyda Iesu. Nes i ddweud yn blaen, “Dw i ddim yn nabod y dyn.”  Wedyn dyma un o’r dynion yn dweud mod i’n un o ddilynwyr Iesu. Nes i wadu unwaith eto mod i’n nabod Iesu. A’r foment honno dyma’r ceiliog yn canu.

Siaradwr 3: Yna cofiodd Pedr eiriau Iesu, “ Byddi di wedi gwadu dy fod di’n fy nabod i dair gwaith cyn i’r ceiliog ganu.”  Aeth Pedr allan o iard yr archoffeiriad yn beichio wylo/crio. 

Siaradwr 1: Cafodd Iesu ei yrru at Caiaffas, y prif offeiriad, at y brenin Herod ac at Peilat, rheolwr Rhufeinig yr ardal. Ar ôl iddyn nhw ei holi roedd yn amlwg nad oedd yna unrhyw dystiolaeth yn ei erbyn. Roedd Iesu’n hollol ddieuog, doedd o ddim wedi gwneud unrhyw beth o’i le. Ond, roedd yr arweinwyr crefyddol yn benderfynol o ladd Iesu felly roedden nhw wedi bod allan yn perswadio’r dyrfa i ofyn i ryddhau Barabbas ac i groeshoelio Iesu. 

Pan sylweddolodd Jwdas bod Iesu’n mynd i gael ei ladd roedd yn edifar am beth wnaeth e.

Jwdas: Es i a’r 30 darn arian yn ôl i’r prif offeiriad a’r arweinwyr. Dywedais wrthyn nhw mod i wedi pechu, mod i wedi bradychu dyn cwbl ddieuog. “Does dim ots gynnon ni,” medden nhw. “Dy gyfrifoldeb di ydy hynny.” Felly dyma fi’n taflu’r arian ar lawr y deml a mynd allan.

Siaradwr 2: Wnaeth Jwdas ddim chwilio am Iesu, wnaeth o ddim gofyn am faddeuant. Aeth o allan a chrogi ei hun.

Yn y cyfamser roedd Peilat yn holi’r dyrfa, “Beth dw i i’w wneud gyda’r Iesu yma, sy’n cael ei alw Y Meseia?” Atebodd y dyrfa drwy weiddi’n uchel, “Croeshoelia fe, croeshoelia fe.” Felly dyma Peilat yn gyrru Iesu i gael ei chwipio a’i groeshoelio. 

Siaradwr 3: O tua chanol dydd hyd dri o’r gloch y pnawn aeth hi’n hollol dywyll drwy’r holl wlad i gyd. Yna am dri o’r gloch gwaeddodd Iesu’n uchel, “Fy Nuw, Fy Nuw, pam wyt ti wedi troi dy gefn arna i?” Yna dyma Iesu’n marw. Roedd y ddaear yn crynu a’r creigiau yn hollti, a chafodd beddau eu hagor. Dyma’r daeargryn a phopeth arall ddigwyddodd yn dychryn y capten Rhufeinig a’i filwyr oedd wedi bod yn cadw golwg ar Iesu. Gwaeddodd, “Mab Duw oedd y dyn yma reit siŵr!”

Siaradwr 1: Tri diwrnod ar ôl y groeshoelio digwyddodd rhywbeth rhyfeddol!

Pedr: Rhedodd Mair Magdalen ata i a Ioan a dweud wrthyn ni nad oedd Iesu yn y bedd! Rhedon ni nerth ein traed at y bedd a gweld drosom ein hunain ei bod hi’n dweud y gwir. Roedd y stribedi o liain oedd wedi bod am gorff Iesu’n gorwedd yno’n daclus ond doedd Iesu ddim yn y bedd!

Siaradwr 1: Y noson honno, sef Nos Sul, roedd y disgyblion gyda’i gilydd mewn ystafell. Er bod y drysau wedi eu cloi dyma Iesu’n dod  i mewn a sefyll yn y canol. Dangosodd ei ddwylo a’i ochr iddyn nhw.

Pedr: Roeddwn i mor hapus bod Iesu Grist yn fyw. Roeddwn i wedi cael cyfle arall. Er mod i wedi gwneud pethau dwl roedd Iesu’n dal yn fy ngharu i. Roeddwn wedi derbyn maddeuant am wadu Iesu a roeddwn am gael cyfle arall i weithio drosto a bod yn ei gwmni. Am ddiwrnod bendigedig! Mae Iesu Grist yn fyw!

Siaradwr 2: Doedd Tomos ddim yn yr ystafell hefo’r disgyblion eraill pan wnaeth Iesu ymddangos iddyn nhw. Dyma’r lleill yn dweud wrtho eu bod nhw wedi gweld yr Arglwydd. Ond doedd o ddim yn eu credu! Roedd o’n gwybod bod Iesu wedi marw ar y groes. 
Tomos: Nes i ddweud wrthyn nhw, “Nes i mi gael gweld ôl yr hoelion yn ei arddyrnau, a rhoi fy mys yn y briwiau hynny a rhoi fy llaw i mewn yn ei ochr wna i byth gredu’r peth!” O gofio popeth oedd wedi digwydd i mi, yr holl wyrthiau a welais, yr holl siarad a wnes i am yr Un Nefol, fe ddylwn i fod wedi trystio gair y disgyblion eraill, ond wnes i ddim.

Siaradwr 3: Ymhen wythnos roedd y disgyblion a Tomos yn y tŷ eto. Roedd y drysau wedi eu cloi fel o’r blaen, a dyma Iesu’n dod i mewn a sefyll yn y canol. Trodd at Tomos a dweud, “Edrych ar fy arddyrnau; rho dy fys i mewn ynddyn nhw. Estyn dy law i’w rhoi yn fy ochr i. Stopia amau! Creda!”

Tomos: Be fedrwn i ddweud ond, “Fy Arglwydd a’m Duw!” Nes i stopio amau. Roeddwn i’n credu – gwelais Iesu a fy llygaid fy hun, roedd e’n fyw!

Siaradwr 1: Ar ddydd y Pentecost siaradodd Pedr wrth dorf enfawr o bobl a dweud wrthyn nhw bod Duw wedi codi Iesu yn ôl yn fyw, a’i fod o a’r disgyblion eraill yn llygad dystion i’r ffaith! Yn Actau pennod 2 mae’n dweud fel hyn,

“Mae Duw wedi gwneud yr Iesu wnaethoch chi ei groeshoelio yn Arglwydd, a Meseia.” Roedd pobl wedi eu hysgwyd i’r byw gan beth ddwedodd Pedr, a dyma nhw’n gofyn iddo ac i’r apostolion eraill, “Frodyr, beth ddylen ni wneud?” Dyma Pedr yn ateb, “Rhaid i chi droi cefn ar eich pechod a chael eich bedyddio fel arwydd eich bod yn perthyn i Iesu y Meseia a bod Duw yn maddau eich pechodau chi. Wedyn byddwch chi’n derbyn yr Ysbryd Glân yn rhodd gan Dduw.

Siaradwr 2: Gweddïwn, Diolch i Ti ein Tad, dy fod ti wedi paratoi ffordd i bechaduriaid fel ni ddod yn ôl atat ti. Am dy fod ti’n caru’r byd cymaint nes ti roi dy unig Fab er mwyn i bwy bynnag sy’n credu ynddo beidio mynd i ddistryw ond cael bywyd tragwyddol. Rwyt ti’n derbyn bob un sy’n troi atat ti mewn ffydd ac yn rhoi maddeuant rhad. Helpa ni i fod fel Pedr a Tomos, yn credu ac nid yn amau. Helpa ni i lawenhau bod Iesu Grist yn fyw. Amen.

Caneuon/Emynau: Mae yna ddigonedd o ganeuon ac emynau yn ymwneud â’r Pasg, y croeshoelio a’r atgyfodiad. Da fyddai gosod y caneuon/emynau mewn mannau addas yn ystod y gwasanaeth; mae gormod o siarad di-dor yn gallu bod yn ddiflas. Ewch i http://www.gobaith.org/cyfieithiadau-cymraeg/ am ddewis eang o ganeuon cyfoes.
 [image: image1.png]beibl.net



GJenkins

[image: image1.png]